
[D61r] La Duchesse

Pas je ne doibs estre joyeuse
Quant de moy vous vous deffiez:
Vostre secret vous me deubsiez
Dire plus tost qu’a nul vivant.
Jamais nul jour de mon vivant

Ne vous vouluz desdire en rien,
Mais maintenant je congnois bien
Que vous ne m’aymez nullement.
Quant vous et moy premierement
Fusmes espousez a l'eglise,

M’aviez vous par la foy promise,

Et moy a vous de la tenir

Et loyaulment la maintenir.

Vous scaviez bien, mon amy cher,
Que Dieu nous mist en une chair

Et si nous assembla en une;

Par le droit de la loy commune,

Nul ne peult en une chair estre

Fors ung seul cueur en la senestre.
Comme doncques c’est le cueur nostre,
Le mien avez et j’ai le vostre.

Rien ne doibt doncque au vostre avoir
Que le mien ne doibve scavoir.

Pour ce vous pry que me le dictes

Et envers moy ne contredictes.

